
Ísland fær ekki að vera með í „.eu“ en fyrirtæki sem eiga skráð vörumerki í Evrópusambandsríki ættu að sækja um lén strax í dag

Í dag kl. 10.00 að íslenskum tíma hefur Evrópusambandið (ESB) skráningu á lénum sem hafa endinguna „.eu“, þannig að fyrirtæki og einstaklingar geta skráð vefföng á borð við www.shell.eu, www.iceland.eu og www.johnson.eu. Fyrstu fjóra mánuðina verður svokallað „sólarupprásartímabil“ þar sem rétthafar vörumerkja og skráð fyrirtæki geta sótt um skráningu samkvæmt reglunni „fyrstur kemur – fyrstur fær“ en eftir það geta allir einstaklingar sem hafa lögheimili í einhverju af 25 ríkjum ESB, sóst eftir lénum með endinguna „.eu“. Íslensk fyrirtæki geta ekki fengið lén með endinguna „.eu“ nema þau séu skráð í einu ríkja ESB eða hafi þar útibú. Reglurnar um „.eu“ gilda því ekki á Evrópska efnahagssvæðinu (EES), þrátt fyrir mótmæli EES EFTA ríkjanna sem benda réttilega á að með því að útiloka Ísland, Noreg og Liechtenstein frá skráningunni sé fyrirtækjum og einstaklingum á innri markaðinum mismunað og búnar til viðskiptahindranir milli EES-ríkja. 
Skráðu þig núna – ef þú getur!

Búist er við því að aðsókn í skráningu „.eu-léna“ verði gríðarleg fyrstu dagana – jafnvel þannig að tugir þúsunda fyrirtækja sendi inn umsókn um skráningu. Í mörgum tilvikum eru til staðar fleiri en einn rétthafi að heiti eða vörumerki – rétt eins og sést á Íslandi í deilunum um „Hér & nú“. Þar sem fylgt verður reglunni „fyrstur kemur – fyrstur fær“ er skynsamlegt fyrir íslensk fyrirtæki sem eru rétthafar vörumerkja í ESB að sækja um skráningu á léni með endinguna „.eu“ strax í dag. Þetta á ekki síst við ef grunsemdir eru um að annað eða önnur fyrirtæki í Evrópusambandsríkjunum kunni að sækjast eftir sama veffangi. Íslensk fyrirtæki sem eru ekki rétthafar vörumerkja en eru með rekstur eða útibú í ESB-ríki geta fyrst sótt um skráningu á „.eu“  léni 7. febrúar nk. Tveimur mánuðum síðar, 7. apríl, geta einnig einstaklingar með lögheimili í ESB-ríki sóst eftir skráningu á léni á sínu nafni. EURid hefur umsjón með skráningunni og á vef þeirra má lesa um reglurnar (http://www.eurid.eu/). Listi yfir þá sem taka við skráningu er á slóðinni: http://list.eurid.eu/registrars/ 

Til hvers “.eu„?
Yfirlýstur tilgangur ESB með því að taka upp „.eu“ er að ýta undir netverslun á innri markaðinum. Hugmyndin er sú að kaupendur – einstaklingar og fyrirtæki - geti treyst þeim þjónustuaðilum sem hafa „.eu“ í lok veffangsins. Á innri markaðinum gilda strangar reglur um neytendavernd og ábyrgð söluaðila. Framkvæmdastjórn ESB segir að þegar neytendur kaupi vörur eða þjónustu á vefsíðu sem hefur endinguna „.eu“ geti þeir verið vissir um að reglur um neytendavernd gildi fyrir viðkomandi söluaðila, þeir geti nýtt sér rétt t.d. fyrir umhugsun og skilafrest og haft tækifæri til að kvarta undan og kæra söluaðila sem ekki standast þær kröfur sem gerðar eru samkvæmt Evrópurétti. Annar tilgangur er sá að styrkja vörumerkið „European Union“ í heiminum og helst það e.t.v. í hendur við hugmyndur um merkinguna „Made in EU“ sem framkvæmdastjórn ESB viðraði nýverið.

Af hverju ekki íslensk fyrirtæki?

Sú spurning vaknar af hverju íslensk fyrirtæki hafi ekki sama rétt til að skrá „.eu“ eins og samkeppnisaðilar þeirra í ríkjum Evrópusambandsins? Vegna EES-samningsins hefur Ísland tekið yfir sömu reglur, staðla og viðmið um neytendavernd eins og ríki ESB. Þess vegna njóta kaupendur sömu verndar hér og í ríkjum Evrópusambandsins. Það er því erfitt að sjá nokkur efnisleg rök fyrir því af hverju ESB hefur ákveðið að meina fyrirtækjum í EES EFTA-ríkjunum Íslandi, Noregi og Liechtenstein að skrá lén með endingunni „.eu“ nema þau hafi rekstur eða útibú í einu aðildarríkja ESB.  Að mínu mati er hér á ferðinni mismunun á innri markaðinum – sem gengur þvert á 1. grein EES-samningsins sem segir: Markmið þessa samstarfssamnings er að stuðla að stöðugri og jafnri eflingu viðskipta- og efnahagstengsla samningsaðila við sömu samkeppnisskilyrði og eftir sömu reglum með það fyrir augum að mynda einsleitt Evrópskt efnahagssvæði sem nefnist hér á eftir EES.

Framkvæmdastjórn ESB ræður
EFTA-ríkin hafa sóst eftir því að fá að nota „.eu“ frá fyrsta degi en gengið að læstum dyrum hjá framkvæmdastjórn ESB. Rökin sem framkvæmdastjórn ESB gefur eru einfaldlega þau að Ísland, Noregur og Liechtenstein séu ekki í ESB. Þetta eru lapþunn rök þar sem hlutverk innri markaðarins, sem Ísland, Noregur og Liechtenstein taka þátt í, er einmitt að koma á virkum, opnum og einsleitum markaði án mismunar á grundvelli þjóðernis. Ísland, Noregur og Liechtenstein hafa mótmælt og kvartað en þegar upp er staðið hefur það lítið áhrif nema framkvæmdastjórn ESB skipti um skoðun. Þeirra er mátturinn – í þessu tilviki.

